
КОМИ РЕСПУБЛИКАСА ПРАВИТЕЛЬСТВОЛÖН ШУÖМ
Коми Республика мутасын ярманга котыртан пöрадок 
вынсьöдöм йылысь
"Торйöн вузасян рынокъяс йылысь да Россия Федерацияса удж кодексö вежсьöмъяс пыртöм йылысь" Федеральнöй оланпас, "Коми Республика мутасын торйöн вузасян рынокъяс котыртöмкöд йитчöм йитöдъяс лöсьöдöмын öткымын юалöм йылысь" Коми Республикаса Оланпас збыльмöдöм могысь Коми Республикаса Правительство шуис:

1. Вынсьöдны Коми Республика мутасын ярманга котыртан пöрадок содтöд серти.

2. Тайö шуöмсö збыльмöдöм бöрся видзöдны Коми Республикаса Юралысьöс вежысь – Коми Республикалöн сьöм овмöсса министр В.М. Гайзерлы.

Коми Республикаса Юралысь                                                               В.Торлопов 

Сыктывкар

2007 вося июнь 22 лун

126 №

ВЫНСЬÖДÖМА

Коми Республикаса Правительстволöн

2007 во июнь 22 лунся 126 №-а шуöмöн

(содтöд)

Коми Республика мутасын  ярманга котыртан
ПÖРАДОК
1. Тайö Пöрадокыс урчитö öтувъя корöмъяс Коми Республика мутасын ярманга котыртöм дорö, мый котыртöны Коми Республикаса олöмö пöртысь власьт органъяс да (либö) Коми Республикаын меставывса асвеськöдлан органъяс торйöн вузасян рынокъясысь бокын да недыр кад кежлö.

2. Коми Республикаса олöмö пöртысь власьт органъясöн котыртöм ярмангаяслöн места да нуöдан кадколаст (водзö – ярманга котыртысь) урчитсьö Коми Республикаса Правительстволöн тшöктöм подув вылын.

 Коми Республикаын меставывса асвеськöдлан органъясöн котыртöм ярмангаяслöн места да нуöдан кадколаст (водзö – ярманга котыртысь) урчитсьö Коми Республикаын меставывса асвеськöдлан органъяслöн нормативнöй правовöй актъяс подув вылын.
3. Ярманга вылын участвуйтысьясöн (вузасьысьясöн) вермöны лоны юридическöй кывкутысьяс, асшöр уджалысьяс, кодъясöс пасйöма урчитöм пöрадок серти, а сідзжö крестьянин (фермер) овмöсъяс да граждана, кодъяс нуöдöны аспом подсобнöй овмöс либö кодъяс вöдитöны сад, град йöр, видзöны пемöс (водзö – участвуйтысьяс).
4. Ярманга вылын вузасьöм (удж вöчöм, услугаясöн могмöдöм) вöчсьö та вылö торйöн дасьтöм вузасян местаясын, а сідзжö автотранспорт средствояссянь Россия Федерацияса законодательствоöн да Коми Республикаса законодательствоöн индöм корöмъяс пыдди пуктöмöн.

5. Ярмангаын вузасян местаын, сы лыдын автотранспорт средствоын, колö, медым  быть вöлі:

вывеска, кöні индöма, кодлöн тайö вузасян местаыс;
вузöс тэчöм вылö вузасян оборудование;

лöсялана оборудование (сы лыдын кöдзöдан) тöварсö, мый колö видзны торъя условиеын, видзöм могысь;

веситчан да мукöд мурталан оборудование, мый прöверитöма урчитöм пöрадок серти да сылöн эм прöверитöм йылысь клеймо оттиск;

законодательствоöн водзвыв индöм лоöмторъяс дырйи контрольно-кассöвöй техника.

6. Ярмангаын участвуйтöны шыöдчöм подув вылын, мый сетсьö ярманга котыртысьлы сыöн индöм кадколастö.

Шыöдчöм сетігöн участвуйтысьяслöн колö сетны ярманга котыртысьлы ас йывсьыныс татшöм юöръяс:

1) юридическöй кывкутысьяслы, асшöр уджалысьяслы, крестьяна (фермер) овмöсъяслы:

юридическöй кывкутысьяслöн (асшöр уджалысьяслöн) öтувъя государственнöй реестрысь выписка копияяс оригинал сетöмöн, копияяссö абу кö эскöдöма нотариус дорын;
2) гражданалы, кодъяслöн эм аспом подсобнöй овмöс либö кодъяс вöдитöны сад, град йöр, видзöны пемöс:

документ копияяс, кутшöмъяс эскöдöны аспом подсобнöй овмöс нуöдöм вылö му участокъяс сетöм да (либö) ньöбöм, оригиналъяс сетöмöн, копияяссö абу кö эскöдöма нотариус дорын.

7. Ярманга котыртысь видлалö индöм кадколастö воысь шыöдчöмъяс, лöсьöдö, вынсьöдö вузасян местаяс меститан схемаяс государственнöй стандартъясын, санитарнöй, ветеринарнöй, пöжарысь видзчысян правилöясын да мукöд нормативнöй документын индöм корöмъяс пыдди пуктöмöн да вöчö вузасянінъяс сетöм йылысь сёрнитчöм кырымавны позянлун йылысь кывкöртöд.
8. Участвуйтысьяслы вузасянінъяс сетсьöны сёрнитчöм подув вылын.

9. Ярманга котыртысьяс ярманга котыртігöн да нуöдігöн видзöдны сы бöрся, медым:

вöліны ярманга вылын сетöм вузасянінъясыс  санитарно-техническöй боксянь лючкиöсь;

вузасянінъяссö вöлі  меститöма сідзи, медым  позис  бура вузасьны да ньöбысьяслы кокниа матыстчыны вузасянінъяс дінö;
вöліны ярманга нуöдан местаясын ёг чукöртан контейнеръяс да асмогасянінъяс;

вöліны ярманга нуöданінын недыр кежлö лöсьöдöм автостоянкаяс да медым вермисны ветлыны автомашинаяс;

пелькöдісны ярманга помассьöм бöрын мутас,  петкöдісны ёг.

Комиöдіс   Афанасьева  Е.Е.

3 716 пас

